
Il-Minuti tal-Laqgħa Nru. 13 li saret fit-23 ta’ Ġunju 2011 ġew konfermati.

THE CHAIRMAN (Onor. Tonio Borg):  L-ewwel item fuq l-aġenda huwa r-Rapport Annwali u Stqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru, 2010.  Forsi bil-permess tal-Kumitat nistgħu niddiskutu t-tieni item ukoll ħalli meta nistiednu lill-Awditur Ġenerali – hawn preżenti wkoll id-Deputy Auditor General – ikun jista’ jikkummenta fuq it-tnejn.  It-tielet item huwa l-Estimi tal-Uffiċċju Nazzjonali tal-Verifika għas-sena 2012.   Bil-permess tal-Membri tal-Kumitat nistieden lill-Awditur Ġenerali sabiex jiġi madwar il-mejda ħalli l-ewwel jagħti rapport qasir dwar x’fih ir-rapport u anke l-estimi, imbagħad naturalment nagħti l-opportunità lil kwalunkwe membru biex ikun jista’ jistaqsi xi domandi jew kjarifiki.  

RAPPORT ANNWALI U STQARRIJIET FINANZJARJI TAL-UFFIĊĊJU NAZZJONALI TAL-VERIFIKA GĦAS-SENA LI TAGĦLAQ FIL-31 TA’ DIĊEMBRU 2010; U
ESTIMI TAL-UFFIĊĊJU NAZZJONALI TAL-VERIFIKA GĦAS-SENA 2012

IS-SUR ANTHONY C. MIFSUD (Awditur Ġenerali):  Mr Chairman, nixtieq nagħtikom rendikont qasir tat-tliet snin finanzjarji li jidhru fl-Estimi tal-Uffiċċju Nazzjonali tal-Verifika għas-sena 2012.  Nibda bis-sena li għaddiet, jiġifieri l-2010 fejn għandkom financial statements awditjati minn Ernest & Young u għandi pjaċir ngħid li kellna qualified opinion mill-awdituri privati.  Fi kliem ieħor l-awdituri jesprimu l-opinjoni bil-financial statements kif ippreżentati lilhom, jagħtu stampa vera u ġusta tal-pożizzjoni finanzjarja.  Irrid ngħid ukoll li l-awdituri ma ħassewx il-ħtieġa li jibagħtulna management letter kif hi n-norma ma’ ħafna kumpaniji privati fejn l-awdituri jelenkaw xi osservazzjonijiet jew xi tħassib li jista’ ikollhom rigward nuqqasijiet fi proċeduri jew sistemi ta’ kontrolli interni.  Matul din is-sena l-uffiċċju ddeċieda li jaħdem bl-ammont sħiħ ta’ €2.4 miljun mis-somma approvata mill-Parlament biex ilaħħaq mat-tliet spejjeż prinċipali li kellu.  Dawn kienu ż-żieda fil-miżati tal-kunsilli lokali, it-tkabbir tal-istaff complement biex nilħqu l-mira ta’ 60 persuna u r-reviżjoni li kellna fil-kalkolu tat-Teżor fil-pensjonijiet u l-gratuity minħabba xi emendi li seħħew fil-Liġi tal-Pensjonijiet.  Iż-€2.4 miljun ma ntnefqux kollha.  Fl-aħħar tas-sena dan irriżulta b’surplus ta’ €145,000.  Dan ġara minħabba li ma lħaqniex l-istaff complement ta’ 60 persuna kif kien ippjanat.  Kif tistgħu taraw f’paġna 18 tar-rapport tal-awdituri, il-medja tal-impjegati niżlet minn 57 persuna fis-sena 2009 għal 55 persuna fis-sena 2010.  Madanakollu f’din is-sena, 2011, l-uffiċċju kien prudenti fl-użu tal-fondi li ma ntnefqux fis-sena ta’ qabel billi beħsiebu jgħaddi b’fondi ta’ €2.2 miljun sal-aħħar tas-sena.  Dan se jsir minkejja l-fatt li l-uffiċċju kellu somma ta’ €2.4 miljun approvata mill-Parlament.  Jekk taraw l-iskeda tal-ispiża kapitali f’paġna 4 tal-Estimi ssibu li l-maġġor parti ta’ din l-ispiża kapitali hija dovuta għat-titjib sostanzjali li sar fuq annexe building.  Dan ir-refurbishment tlesta fi żmien xahrejn u bħalissa qed jilqa’ lis-sezzjoni tal-investigazzjoni u tal-IT.  Hu ppjanat ukoll li dan il-bini jilqa’ għall-espansjoni ta’ sezzjoni tal-investigazzjoni. 

Nieħu spunt hawnhekk, Mr Chairman, biex infakkrek li sentejn ilu kont esprimejt ix-xewqa tiegħek li l-Kumitat jagħmel żjara lill-uffiċċju.  Jiena nħoss li ma jistax ikun hemm żmien iktar opportun minn issa biex taraw fil-konkret l-importanza u l-priorità li qegħdin nagħtu biex l-istaff ikun aktar kuntent u motivat.  Naturalment konna wkoll kapaċi ngħaddu b’€2.2 miljun għax erġajna ma lħaqniex  il-mira ta’ 60 persuna.  Jidher li l-medja tal-istaff  għal din is-sena finanzjarja baqgħet kostanti għal 55 persuna minkejja li għamilna reklutaġġ rekord ta’ 12-il persuna f’dan il-perjodu.  Naħseb li wieħed faċli jistaqsi għaliex il-medja tal-impjegati baqgħet kostanti quddiem dan ir-rekord ta’ reklutaġġ.  L-uffiċċju mhux qed jiffaċċja xi turnover qawwi tant li din is-sena kulma kellna tlieta li rriżenjaw.  L-uffiċċju iżda kellu tliet postijiet oħra vakanti wara li membru ta’ staff laħqu l-età ta’ irtirar, filwaqt li żewġ impjegati ħarġu bil-parental leave.  Għas-sena li ġejja ddeċidejna li nibbażaw l-estimi fuq staff complement ta’ 60.  

Irrid ngħid ukoll li kellna rispons tajjeb għall-mili ta’ postijiet vakanti, tant li għamilna reklutaġġ ta’ seba’ persuni oħra u bejn Diċembru u Jannar tas-sena d-dieħla se jkollna total ta’ 62 impjegat.  Tajjeb li ngħidu li kien hemm żmien meta ma tantx kienu japplikaw nies għal magħna, biss għal diversi raġunijiet qed ikollna nies li japplikaw mhux beginners imma li jkunu diġà kellhom karriera kemm mal-gvern, kemm mal-banek, kemm ma’ kumpaniji bħall-Air Malta u l-GO li qegħdin jitolbu li jiġu magħna.  Għandna wkoll nies minn awdituri privati li qegħdin japplikaw regolarment għal magħna.  Qegħdin ukoll nallokaw 25,000 aktar fuq miżati tal-audit tal-kunsilli lokali għax bdew joperaw ħames kumitat reġjonali ġodda biex jieħdu ħsieb l-amministrazzjoni tal-local enforcement system.  Nixtieq nagħmel enfasi dwar il-fatt li għadu kmieni biex inkunu nafu  kemm verament se jiġi jiswa lill-uffiċċju dan l-awditjar.  Il-probabbiltà hi li din iċ-ċifra se jkollha tiġi riveduta meta jkunu konklużi n-negozjati tat-tender fil-bidu tas-sena 2012.  L-awditjar tal-kunsilli lokali u l-Local Council Association se jibqgħu naturalment fissi skont il-ftehim li ġie ffirmat is-sena l-oħra ma’ tleit awdituri privati għall-ħames snin li ġejjin.

Rigward l-ispejjeż amministrattivi l-uffiċċju qgħadna attenti biex inżommuhom fuq l-istess livell tas-snin l-imgħoddija.  Fejn żidna f’xi spejjeż bħal taħriġ u miżati professjonali rajna li jiġu kumpensati mit-tnaqqis u bnadi oħra.  L-iktar spiża li żidna kienet dik tat-taħriġ biex inkunu nistgħu nkopru żewġ secondments li beħsiebna nagħmlu mal-Uffiċċju tal-Verifika ta’ Wales.  Bdejna dan it-tip ta’ taħriġ din is-sena u mill-feedback li għandna għamlilna kuraġġ biex inkomplu f’din il-ħdima.  Għalkemm huwa importanti li jkun hemm kontroll fuq l-ispejjeż amministrattivi, dawn jammontaw biss għal 13% tal-budget tagħna, dak li jintnefaq f’salarji.  Għalhekk ftit hemm lok fejn wieħed jista’ inaqqas l-ispejjeż.  Il-parti kbira tal-budget tagħna hi marbuta, kif diġà għedt, mas- salarji u miżati tal-audit tal-kunsilli lokali li b’kollox tammonta għal kważi 85% tal-budget.  Meta ġejna biex nirrispondu għaċ-ċirkolari tal-Ministeru tal-Finanzi rigward it-2% effiċjenza li l-Ministru qed jitlob minn kull entità governattiva, għamilna l-punt kif dawn id-disa’ xhur ippubblikajna sitt rapporti meta paragunati mal-ħamsa li ħriġna s-sena l-oħra u dan  meta l-medja tal-impjegati ma żdiditx minn sena għal oħra.  Tajna ħafna iktar eżempji fejn ipprovajna nkunu aktar effiċjenti fl-operat tagħna, imma kif għedt qabel l-iskop hu limitat għax il-parti l-kbira tal-ispejjeż huwa bħal miżati tal-kunsilli lokali, il-kera, id-dawl, l-ilma, l-istampar u spejjeż ta’ reklutaġġ, spejjeż ta’ trasport u membership ta’ assoċjazzjonijiet internazzjonali tal-awditjar.  Dawn huma spejjeż li ma tantx tkun tista’ tnaqqas minnhom u jgħinu l-produttività tal-uffiċċju tagħna.  Kif tafu, il-Parlament qed jirreferi aktar investigazzjoni lejn dan l-uffiċċju.  Biżżejjed insemmi li waqt li t-team tal-investigazzjoni kien għaddej bl-inkjesta tal-ARMS, liema rapport ġie ppreżentat lill-Parlament, ġejna mqabbdin ukoll naraw il-kwestjoni tas-salarji tal-ministri u l-membri parlamentari kif ukoll ix-xiri taż-żejt tal-Enemalta.  Irrid infakkar ukoll li l-financial and compliance audits għadna qegħdin niffaċċjaw kompetizzjoni qawwija u intensa minn kumpaniji privati tal-verifika.  Mill-banda l-oħra aħna wkoll konxji għall-pressjoni kbira dinjija li qiegħda ssir fuq il-gvernijiet kollha biex jikkontrollaw id-deficit, jaqtgħu l-ispejjeż żejda u jnaqqsu d-dejn pubbliku.  Għalhekk jien iddeċidejt li t-talba għall-finanzjament ta’ dan l-uffiċċju tibqa’ miżmuma għall-istess livell li ressaqna s-sena l-oħra u anke s-sentejn ta’ qabel, jiġifieri dik ta’ €2.4 miljun.  Nassigurawkom li kif dejjem ġara fil-passat, l-uffiċċju mhux beħsiebu jiġbed aktar fondi milli għandu bżonn jekk ir-reklutaġġ ma jilħaqx il-medja ta’ 60 persuna għas-sena li ġejja.  L-Uffiċċju Nazzjonali tal-Verifika matul din is-sena, preċiżament waqt il-Konferenza tal-Awdituri Ġenerali tal-Commonwealth li saret fin-Namibia f’April ta’ din is-sena ħadna l-presidenza u l-konferenza li jmiss se ssir f’Malta fl-2014.  Tajjeb infakkar li s-sena 2014 timmarka l-200 sena mit-twaqqif tal-istituzzjoni nazzjonali tal-verifika f’Malta.  Nirringrazzjak, Mr Chairman, tal-opportunità li tajtni  biex inressaq għall-approvazzjoni ta’ dan il-Kumitat l-Estimi għas-sena 2012.

THE CHAIRMAN:  Grazzi, Sur Awditur, u nirringrazzjak għall-mod koinċiż kif ir-rapport poġġejtu b’mod verbali f’dan ir-rapport.  U forsi nista’ nibda jien nistaqsi xi domandi jew xi kummenti.  L-ewwel ħaġa iva, din iż-żjara hija long overdue, ċertu punt imnalla ġara hekk għax issa rranġajtu l-postu u nkunu nistgħu forsi, Mrs. Brincat, insibu data konvenjenti għall-membri kollha li nagħmlu żjara fl-uffiċċju tagħkom.  Jien kont ġejt fil-bidu nett, imma  naħseb l-affarijiet minn dakinhar inbidlu u nistgħu naraw b’għajnejna fuq dak li qed nitkellmu hawnhekk fil-Kumitat.  

Prosit ukoll tal-kungress li se jsir hawnhekk fl-2014.  Naħseb hija ħaġa importanti.  Kwalunkwe  konferenza ta’ dan it-tip tagħmel ġid għal pajjiżna.  Rigward il-complement tal-istaff, din il-mira ta’ 60 persuna li qed tilludina hija importanti għax kif qed tgħid inti żdied ix-xogħol, ġieli l-Parlament stess qed jirriferilkom ċerti affarijiet, għandkom l-uġigħ ta’ ras tal-kunsilli lokali li xtaqt niġi għaliha wkoll għalkemm qed tagħmlu sub-contracting hemmhekk.  Jiġifieri din hija kumbinazzjoni?  Għax intom safejn naf jien bil-Kostituzzjoni lanqas intom marbutin bir-regoli ta’ reklutaġġ normali.  Jiġifieri teknikament – m’iniex qed ngħid li se tagħmlu hekk – tista’ taqbad lil xi ħadd fit-triq tafu, tgħidlu:  Ejja miegħi.  Naturalment ma tagħmlux hekk għal skop ta’ trasparenza.  Imma m’għandkomx – m’iniex se ngħidilkom xkiel ir-regoli tal-PSC –   ir-regoli tal-PSC.  Allura hija kwestjoni ta’ salarji?  Għalkemm inti stess għedt li qed tieħdu anke  nies minn awdituri privati.  U safejn naf jien anke fis-salarji għandkom ċerta flessibilità.  Jiġifieri din x’inhi?  Kumbinazzjoni li malli ddaħħal is-60 wieħed jitilqulek ħamsa?   Din is-sena kellkom reklutaġġ rekord  u xorta waħda s-60 persuna ma lħaqnihiex u dejjem hovered  around 55.  

L-ikbar uġigħ ta’ ras rigward il-kunsilli lokali huwa li hemm 68 minnhom – mhux għax il-gvern ċentrali mhux importanti.  Li jkun qed jiġri fit-68 kunsill lokali, speċjalment meta tkun riesqa l-elezzjoni tal-kunsilli lokali kollha – m’iniex qed nirriferi għal dawk tal-Partit Laburista jew dawk tal-Partit Nazzjonalista – hu li jkun hemm ċerti tentazzjonijiet li wieħed jonfoq mhux neċessarjament skont ir-regoli finanzjarji u nkixfu każijiet.  Inti stess, f’rapporti preċedenti , kont kritiku ħafna ta’ kif qed jiġu amministrati l-fondi pubbliċi fil-kunsilli lokali li  mhumiex sold jew tnejn, in-numri jitilgħu għal miljuni kbar, jiġifieri m’aħniex qed nitkellmu fuq affarijiet żgħar.  X’passi ħadtu matul din is-sena f’dan ir-rigward?  Inti, Sur Mifsud, semmejt uħud minnhom u għedt li għamiltu xi sub-contracting u fil-fatt żdiedu l-miżati ta’ dawn l-awdituri tas-sub-contracting.  Jien nara li din hija importanti.  

Ħaġa li nqajjem ta’ kull sena hi l-uffiċċju tiegħek jenfasizza ħafna fuq id-dipartimenti tal-gvern, u sewwa jagħmel – fil-fatt jien stess fil-ministeru tiegħi skoprejt difetti illi kieku ma kontux intom li ġbidtulna l-attenzjoni, jien il-Ministru, ma kontx ninduna –  però milli nisma’ – jien ili deputat 19-il sena u ministru 13-il sena jekk mhux iktar – inħoss li l-public corporations sometimes get away with it.  Intom għandkom ġurisdizzjoni fuq il-public corporations u anke fuq il-kumpaniji tal-gvern għalkemm dawn ikollhom l-awdituri tagħhom.  Nixtieq nara iktar kontroll fuq l-infiq tal-public corporations għax qisu anke fil-Parlament nikkonċentraw l-iktar fuq dipartimenti tal-gvern, nikkontrollawhom, eċċ. u l-public corporations li jien nisma’ ċerti stejjer ta’ ħela jew ta’ użu mhux effiċjenti ta’ riżorsi, qishom bogħod mill-għajn bogħod mill-qalb u  bogħod mill-iskrutinju wkoll.  Taqbel fil-fatt ma’ dan l-assessment?  X’beħsiebu jagħmel l-uffiċċju tiegħek f’dan ir-rigward?

IS-SUR ANTHONY C. MIFSUD:  Nista’ nibda mill-aħħar punt u nabbinaw ukoll il-fatt tas-sitwazzjoni ekonomika u finanzjarja li għaddejja minnha l-Ewropa.  Waħda mir-raġunijiet li nixtiequ nissaħħu ftit bħala uffiċċju hija li se jkun hemm domanda għal xogħol aktar ġej minn barra.  Pereżempju, hemm ħjiel li l-awdituri nazzjonali se jibdew jawditjaw istituzzjonijiet li normalment iħaddmu awdituri privati, qed nirriferi għal istituzzjonijiet bħall-Bank Ċentrali, l-MFSA, eċċ. – mhux f’pajjiżna biss – u allura rridu nkunu ftit ippreparati.  Saħansitra l-aħħar domanda li qed jagħmlulna mill-European Court of Auditors hija li anke nawditjaw il-figuri tal-NSO – dan wara l-istorja tal-Greċja li kulħadd jafha – u jridu jiġu challenged dawn il-figuri li joħorġu anke tal-istatistika. Għall-informazzjoni tagħkom aħna hawn Malta m’għandniex problemi mal-NSO, fis-sens li m’hemmx dubju li l-figuri huma ppreparati  kif għandhom ikunu ppreparati, biss se jkun hemm żmien fejn se jkollna nagħmlu xogħol ġdid.  Ma rridx ngħid li l-istituzzjonijiet Ewropej mhumiex jafdaw awdituri privati, imma dawn iħossuhom iktar komdi b’dak li jsejħulhom supreme audit institutions li hemm fil-pajjiż.  Ovvjament issa meta twaqqfu pereżempju, il-European Stability Mechanism u l-European Financial and Security Fund (EFSF), irid ikun hemm naqra iktar, biex ngħid hekk, kontrolli, fis-sens li hawnhekk qed nitħaddtu fuq ammonti straordinarji ta’ flus, biljuni  jixtiequ li jkun hemm teams magħmulin mill-EUROSAI, jiġifieri s-supreme audit institutions tal-Ewropa, li jkunu kumitat imma jolternaw biex ikun hemm rappreżentanzi tad-diversi pajjiżi u jawditjaw il-figuri.  Pereżempju, l-EFSF qiegħed ibbażat ġewwa l-Lussemburgu, il-commission trid awdituri privati u l-European Court of Auditors tixtieq li jkun hemm l-awdituri tal-Istat.

Dwar il-biċċa xogħol bejn id-dipartimenti tal-gvern.  Din hija veru u hemm min jgħid li peress li aħna nawditjaw il-finance and compliance aspect insibu nuqqasijiet iktar milli jsibu l-awdituri privati għax huma jaraw il-finanzi u ħafna drabi l-finanzi jkunu korretti.   Meta mbagħad tara u tidħol f’ċerti dettalji ta’ compliance li tibda ssib dawk l-affarijiet li ħafna drabi jissemmew.  

THE CHAIRMAN:  Nimmaġina li l-public corporations huma marbutin b’regoli finanzjarji wkoll.  L-awdituri privati jaraw jekk dawk ir-regoli finanzjarji tal-gvern ġewx osservati jew jaraw biss jekk il-kotba jirriflettux l-infiq, id-dħul, eċċ.?  

IS-SUR ANTHONY C. MIFSUD:  Ħalli nsemmu waħda minnhom, l-Enemalta, li aħna dħalna fiha fil-każ tal-kuntratt.  L-awdituri tagħhom jekk ħarġu tender  u ngħatat mhux se joqogħdu jidħlu fil-procurement procedure għax hemm il-Kumitat tal-Kuntratti.  Huma jaraw li jekk kellhom iħallsu “tant”, ħallsu “tant” u ma ħallsux iktar.  Imma kif u come tasal biex tintrebaħ tender, strictly speaking mhumiex obbligati jidħlu.  

Rigward ir-reklutaġġ kien hemm perjodu, qabel il-ħatra tagħna, meta l-uffiċċju kien qisu in splendid isolation kien hemm nies li telqu għax ħassewhom inċerti mir-role tagħhom.  Meta l-gvern, bi qbil mal-oppożizzjoni, qabad żewġ permanent secretaries  u poġġihom hemmhekk, il-messaġġ ittieħed li hawnhekk they mean business.  U anke ċerta publicity  pożittiva u negattiva li ħadna ħajjar lil ċerti nies jersqu għal dan it-tip ta’ xogħol.  U kif semmejt, għandna nies li ġew anke mill-Ministeru tal-Finanzi u minn dipartimenti oħra tal-gvern li ħassew li għall-karriera tagħhom, li jkollhom perjodu mal-NAO jgħin is-CV tagħhom.  Ħafna minnhom huma żgħar.  Minn dawk li nieħdu mill-awdituri privati ħafna minnhom huma nisa minħabba ċerti  kundizzjonijiet tax-xogħol li għad għandna bħalma huma n-nofs ta’ nhari.  Lilna tikkawżalna ċertu disruption fis-sens li matul din is-sena kellna sitta li ħarġulna bil-maternity leave.  Fil-fatt ħafna minn dawn id-ditti ta’ awdituri kbar, li għandhom ukoll illum il-ġurnata iktar minn nofs l-istaff tagħhom nisa għax l-Università hemm iktar studenti nisa, allura qed jibdew jitħajru huma jagħmlu child centres għalihom.   Aħna n-numru tagħna ma jiġġustifikax li jkollna dan.  

Dwar il-kunsilli lokali kont se nħalli l-kollega tiegħi d-deputy auditor general li kien ukoll il-permanent secretary tal-kunsilli lokali jispjega hu.

THE CHAIRMAN:  Jien nissuġġerixxi li nieħdu kummenti oħra ta’ Membri oħra, u l-mistoqsijiet li jkun hemm fuq il-kunsilli lokali nirriżervawhom għall-aħħar għas-Sur Deguara.  

L-Onor. Jesmond Mugliett.

ONOR. JESMOND MUGLIETT:  Sena ilu waqt dibattitu partikolari fil-Parlament kont għamilt kritika fuq ċerti kuntratti pubbliċi ewlenin tipo tal-ARMS Ltd. u tal-power station fejn ħafna drabi kienet qed tidħol il-prassi li dawn jibqgħu ma jkunux pubblikati.  Jiena kont semmejt, anke fid-diskors tiegħi, li l-Awditur Ġenerali missu jieħu konjizzjoni ta’ dan il-fatt għax jekk aħna qed nitkellmu fuq governanza ma jistax ikollok kuntratt fejn suppost għandek level of service agreement fih li aħna obbligati – kemm bħala membri ta’ dan il-Parlament però naħseb anke diversi uffiċjali oħra – li nkunu naraw il-kwalità tas-servizz, inkunu nistgħu niġġudikaw, naraw jekk hemmx tibdil anke fl-implimentazzjoni tal-istess tenders u  kont għedt li din m’għandhiex tibqa’ l-prassi.   Jiena wara li kont insistejt kienu tawni biċċa mill-kuntratt ta’ ARMS Ltd. li lanqas jiena kuntent bih għax wara kollox meta għandek entitajiet li mhumiex qed jeżistu f’ambjent ta’ kompetizzjoni ....  Kieku jien nitlob kuntratt tal-Air Malta li qed taħdem f’ambjent ta’ kompetizzjoni, jekk inti tippubblika ċerti rapporti forsi jkun ta’ żvantaġġ għall-Air Malta vis-à-vis kompetituri tagħha.  Peró kemm fil-każ ta’ ARMS Ltd. kif ukoll fil-każ tal-power station m’hemmx dik it-tip ta’ kompetizzjoni.  Jiġifieri meta ma nkunux qed nagħmlu dawk il-kuntratti  pubbliċi nkunu qegħdin biss nieħdu ħsieb l-interessi tal-kuntrattur u mhux taċ-ċittadin.  Jien naħseb li din hija xi ħaġa li m’għandhiex tiġi aċċettata, qisha prassi li kienet qed tibda tiġri dan l-aħħar, li hija kontra l-interessi taċ-ċittadin u jiena nixtieq nara l-uffiċċju tiegħek jagħmel xi ħaġa attivament fuqha u allura nistaqsi jekk qajjimtux dan il-punt fix-xogħol tagħkom.

IS-SUR ANTHONY C. MIFSUD:  Nista’ ngħid li għamilna progress.  Kif tiftakar, fil-każ tal-power station, BWSC kienu rrifjutaw li l-Enemalta tippublika l-kuntratt. Biss meta niġu għall-ARMS Ltd. l-aħħar rapport li ppubblikajna ġimgħa ilu wieħed jista’ jara li tajna anke ċerti dettalji kummerċjali, bħal pereżempju, meta mxew fil-post il-ġdid ta’ Gattard House ġewwa l-Blata l-Bajda, kemm qed tqum il-kera, kemm qed tqum is-security, kemm qed iqum it-tindif f’dan il-post.  Dawn ma kenux qed ikunu ppubblikati, imma aħna dehrilna li għandna nippubblikawhom.  Ma rridux ninsew ukoll li ARMS Ltd. hija kumpanija, għalkemm mhux privata, hija owned mill-Korporazzjoni għas-Servizzi tal-Ilma u mill-Enemalta, jiġifieri at the end of the day dejjem flus pubbliċi hemm fihom.  Allura qegħdin bil-mod il-mod indaħħlu din il-mentalità li fejn hemm flus pubbliċi u hemm kuntratti, għandha, biex ngħid hekk, issir public knowledge.  

ONOR. JESMOND MUGLIETT:  Jiena ma nafx jekk hijiex ir-role tal-Awditur li jagħti direzzjoni lill-entitajiet governattivi, imma naħseb li għandna ninsistu li at tendering stage għandu jkun iddikjarat li min qed jitfa’ l-offerta, fl-eventwalità li jieħu l-kuntratt, il-kuntratt ikun pubbliku u mhux jiġu jgħidulna wara għax fin-negozjati dawn insistew li l-kuntratti jibqgħu mhux pubbliċi.  Jien nixtieq inkun naf jekk l-uffiċċju tiegħek –  għax tal-kera hija sekondarja u terzjarja, it’s not the crux, small fry –  insistiex mal-entitajiet biex din il-prattika li dawn il-kuntratti ma jkunux mhux pubblikati, ma tibqax fis-seħħ.

IS-SUR ANTHONY C. MIFSUD:  Irrid nagħmilha ċara li dak li qed titlob inti hija kwestjoni ta’ policy, jiġifieri sta għall-Ministeru tal-Finanzi li joħroġ  direttiva ta’ din il-kwalità.  Aħna li nistgħu nagħmlu nissuġġerixxu, imma m’għandna l-ebda executive power, jiġifieri nagħmlu r-rapporti tagħna bil-findings tagħna u rakkmandazzjonijiet, biss m’għandniex poter  li nordnaw lid-dipartimenti x’jagħmlu u ma jagħmlux. Biss huwa suġġeriment li aħna nistgħu neħduh on board u nippruvaw anke naslu mal-Finanzi biex din .....

THE CHAIRMAN:  Jekk nista’ nintervejni ftit, forsi lill-Ministeru tal-Finanzi wieħed jippuxjah, anke bħala Awditur Ġenerali, biex ikun hemm regoli, jiġifieri mhux jiddeċiedi ċ-chairman tal-korporazzjoni, “hawn” iva, “hawn” le imma jkun hemm ċerti guidelines.  Għax jien teknikament nista’ ngħid kollox huwa pubbliku u nista’ ngħid ukoll li kollox huwa ta’ natura kummerċjali.  U naqbel mal-Onor. Mugliett li hemm ċerti affarijiet li assolutament mhu se jagħmlu l-ebda ħsara u lanqas għandha kumpanija timponi hi fuq il-gvern x’inhu pubbliku.  Dawn huma flus pubbliċi, filwaqat li nifhem ukoll li jista’ ikun hemm ċerti areas li veru jagħmlu ħsara jew lill-kumpanija stess jew inkella lill-gvern stess fuq rati, pereżempju, preferenzjali għax jista’ ikun li tati  rati preferenzjali u  ma tkunx trid tikxef lil min tat rati preferenzjali.    F’dak il-każ nistgħu nagħmlu ħsara lilna nfusna, però imbagħad jista’ ikun li affarijiet li faċilment jistgħu jingħataw forsi ma jingħatawx ukoll.  U naħseb dan kien il-punt li qajjem l-Onor. Mugliett.  Li kieku jista’ ikun hemm guidelines f’dan ir-rispett u mhux sempliċement niddependu fuq PQs jew inkella fuq the whims of the chairman jew il-ministru jew il-ministeru konċernat, naħseb tkun idea tajba.  

IS-SUR ANTHONY C. MIFSUD:  M’għandniex diffikultà li nitkellmu mal-Finanzi u anke nwasslu din il-preokkupazzjoni – jekk nista’ insejħilha hekk – ta’ dan il-Kumitat għal dawn il-punti li qegħdin jitqajmu.  Jiena ċert li f’dak li huwa procurement diġà saru passi ‘il quddiem ħafna bi proċeduri li hemm, biss jibqa’ il-fatt li dejjem nistgħu ntejbu.  Pereżempju, aħna sibna li fil-każ tal-power station il-kuntratt kien jgħid li jekk ikun hemm xi nuqqas ta’ qbil bejn l-Enemalta u l-kumpanija, l-arbitraġġ kellu jmur Londra mhux hawn Malta.  Jiġifieri diġà hemm din l-awareness.  

THE CHAIRMAN:  L-Onor. Chris Agius. 

ONOR. CHRIS AGIUS:  Jiena iktar fuq mistoqsijiet ta’ informazzjoni.  L-ewwel waħda  nixtieq ftit kjarifika dwar xi tridu tfissru meta fl-accounts qed tgħidu “audit fees of local councils”  u “pension payable for the year”.  Rigward il-kunsilli lokali,  meta tagħmlu auditing ta’ xi kunsilli lokali intom tagħmlu auditing tal-kunsilli lokali kollha jew tagħżlu tnejn, tlieta, erba’ kunsilli jew inkella fejn tixgħel il-bozza l-ħamra?  

THE CHAIRMAN:   Onor. Agius, kif diġà ftehemna, il-parti tad-domandi dwar il-kunsilli lokali se jweġibhom is-Sur Deguara.  Tista’ tkompli bid-domandi.

ONOR. CHRIS AGIUS:  Xtaqt nistaqsi jekk l-Uffiċċju tal-Awditur jidħolx f’kuntratti li jkunu co-financed mill-Unjoni Ewropea.  Qed nistaqsi dan għax dan l-aħħar kellna każ partikolari f’Bormla tal-Baċir nru. 1 fejn numru ta’ ħaddiema waqfu għaliex qalu li ma ġewx imħallsa mill-kuntrattur.  Hemmhekk tidħlu intom f’dawk l-aspetti jew għax huma co-financed mill-Unjoni Ewropea parti żgħira biss hija mill-gvern u allura ma tidħlux fihom?  

THE CHAIRMAN:  Forsi nżid biċċa ma’ dan li qed jgħid l-Onor. Agius, il-parti li l-gvern jieħu mingħand l-EU teknikament jaqa’ taħt il-jurisdiction tagħkom?  Il-parti li joħroġ il-gvern żgur li taqa’ taħtkom, imma l-parti l-oħra kif tiġi amministrata?  Tħalluha għall-awdituri tal-Unjoni Ewropea?  

Forsi nistgħu nieħdu l-kummenti tal-Onor. Mifsud, imbagħad nistiednu lis-Sur Deguara, sabiex jitkellem fuq il-kunsilli lokali.  L-Onor. Philip Mifsud.

ONOR. PHILIP MIFSUD:  Il-kummenti li xtaqt nagħmel jiena prattikament jorbtu mal-mistoqsijiet li għamel l-Onor. Chris Agius għaliex kienu ż-żewġ items li xtaqt nikkummenta dwarhom jien.  Forsi namplifika ftit.  Minkejja li fir-Rapport tal-Awditur issemmew il-pagi, meta wieħed jikkompara l-ispiża f’dak li għandu x’jaqsam ma’ pagi bejn is-sena 2009 u s-sena 2010, prattikament huma kważi eżatt fl-istess livell,  €1.55 miljun għal €1.54 miljun, biss xorta bejn is-sena 2009 u s-sena 2010 hemm nefqa li taqbeż it-€300,000 differenza iktar għas-sena 2010.  Jekk il-kalkoli tiegħi huma tajbin, fl-2009 kien hemm dħul mill-gvern ta’ €1.864 miljun, imabgħad kien hemm deficit ta’ €81,000 miljun li b’kollox jammontaw għal €1.94 miljun.   Fl-2010 kien hemm €2.4 miljun u surplus ta’ €1.45, allura kien hemm nefqa kapitali ta’ €2.25 miljun, li tagħmel differenza ta’ madwar €309,000.   Dawn €250,000 minn dawn it-€309,000 huma maqsumin kważi l-istess bejn dawk li huma audited fees for local councils  u dawk li huma service pensions għaliex audit fees for local councils l-ispiża telgħet minn €78,000 għal €209,000 u service pensions l-ispiża telgħet minn €31,000 għal €150,000.   Li nixtieq nistaqsi huwa jekk din il-qabża ta’ €100,000 f’kull item kenitx okkażjoni ta’ darba jew inkella hijiex prassi li se tibqa’ issir?  

Xtaqt nistaqsi xi ħaġa wkoll fuq l-estimi għas-sena 2012.  Jekk qed ninterpreta l-figuri tajjeb, intom qed tassumu li mhux se tkunu qed tieħdu l-ammont totali ta’ €2.4 miljun li kienu approvati għal din is-sena, fil-fatt qed tieħdu €2.2 miljun, imma minkejja dan xorta qed turu li se tkunu b’deficit ta’ €256,000.  Dan nixtieq ngħaqqdu mal-kumment li għamilt sena ilu.  Jien ma narahiex tagħmel sens li tgħid li mhux qed tieħu l-fondi kollha available biex imbagħad tispiċċa f’deficit, anke jekk wieħed jinnota l-fatt li minkejja li din is-sena kien hemm surplus ta’ €145,000, il-bilanċ as at 31st December, 2010 xorta juri fin-negative ta’ €258,000.  

THE CHAIRMAN:  Grazzi.  Nistieden issa lill-Awditur Ġenerali u kif jispiċċa mbagħad jiġi madwar il-mejda s-Sur Deguara.

IS-SUR ANTHONY C. MIFSUD:  Il-pensjonijiet, kif tiftakru, meta l-NAO sar awtonomu fl-1997 kien hemm xi impjegati tal-gvern li kienu miegħu u dawn kellhom dritt għall-pensjoni għax kienu daħlu mal-gvern qabel l-1979 f’kariga pensjonabbli, allura dawk baqgħu jgawdu dawn il-benefiċċji.  Għal dik is-sena li semmejt inti hemm ammont sostanzjali u dak jirriferixxi għal meta rtira l-Awditur Ġenerali ta’ qabli, allura kellu jieħu l-gratuity updated.  

Irrid ngħid ukoll li minn dawn l-impjegati xi tnejn biss fadal li għandhom pensionable status fuq il-kotba tagħna minbarra l-Awditur u d-Deputy Auditor.  Fuq il-fondi tal-EU irrid ngħid li aħna nistgħu  niċċekkjaw u ġieli ċċekkjajna fondi tal-EU, imma għandna arranġament li l-awditjar ta’ fondi tal-EU isir mainly mill-Internal Audit and  Investigations Directorate (IAID) li għandhom l-ekwivalenti tagħhom hija l-OLAF li tikkumbatti l-frodi li hija parti mill-EU Commission, mentri l-counterparts tagħna barra huma l-European Court of Auditors  ibbażati f’Luxembourg.  Jiġifieri l-awditjar ta’ EU funds il-parti kbira jsir mill-IAID.  B’danakollu ma rridx ngħid li aħna flimkien mal-European Court of Auditors ma nawditjawx.  Fil-fatt nhar it-Tnejn stess ġejja delegazzjoni mill-European Court of Auditors u se tawditja xi affarijiet li għandhom x’jaqsmu mal-interconnector tal-Enemalta.  Jiġifieri aħna wkoll inkunu qed nissaportjaw dawn l-external auditors, imma dwar dawk li huma proġetti kif issemmew, dawk jawditjawhom mainly l-internal audit.  Aħna rridu noqogħdu attenti wkoll li minħabba ċ-ċokon tagħna ma nidduplikawx ix-xogħol, ma mmorrux aħna, l-awdituri interni u l-awdituri privati wkoll.  

Rigward il-kunsilli lokali li se ngħid biss li l-fees żdiedu għax ridna noħorġu tender ġdida u ridna wkoll li jinbidel l-accounting period, allura kellna perjodu fejn l-ewwel kellna audit ta’ tliet xhur, imbagħad kellna audit ta’ disa’ xhur, imma dwar dik jispjega iktar il-kollega tiegħi.  

Rigward l-estimi rrid ngħid li s-sistema tagħna tal-accrual accounting turi dawn l-istramberiji li semmejt inti fejn minn naħa tgħid li ma ġbitx il-flus u minn naħa turi li għandek deficit, imma fil-każ inħalli l-accountant tagħna jidħol f’dak id-dettall.  

Rigward il-kuntratti diġà għedna li aħna nistgħu niffaċilitaw li jkun  hemm l-informazzjoni pubblika kollha li teżisti.  Biss irridu noqogħdu attenti li aħna ma nawditjawx kollox li jagħmlu d-dipartimenti tal-gvern għax inkella tkun trid reġiment nies, imma nieħdu samples u anke fir-rapporti tagħna qegħdin ninnotaw li d-dipartimenti qegħdin jagħtu kashom u jibdew jimplimentaw ħafna drabi jekk jista’ ikun qabel ma jiġu quddiem il-Public Accounts Committee.  Nista’ ngħid ukoll li hemm dipartimenti li għalkemm m’iniex qed ngħid li għamlu over reacting ...  F’The Sunday Times ta’ nhar il-Ħadd li għadda kien hemm artiklu fuq il-kwestjoni tal-ismart card.  Aħna matul is-sena għamilna audit intensiv hemmhekk u sibna xi nuqqasijiet u ħafna drabi ċerti dipartimenti, biex jikkoreġu s-sitwazzjoni, jippruvaw biex ngħidu hekk, jaslu għand il-pubbliku fil-media qabilna.  Ir-rapport tagħna joħroġ qrib l-aħħar tas-sena u allura aħna ma noħorġux rapporti matul is-sena, obbligati bil-liġi li noħorġu rapport annwali.  

Naħseb li nistgħu insejħu lis-Sur Deguara biex jirrispondi għad-domandi dwar il-local councils.

THE CHAIRMAN:  Bil-permess tal-Kumitat mitlob lis-Sur Deguara, id-Deputy Auditor General, sabiex jindirizza lill-Kumitat fuq il-kwestjoni tal-kunsilli lokali abbażi tad-domandi jew kummenti li saru mill-Membri tal-Kumitat.

IS-SUR CHARLES DEGUARA (Deputy Auditor General):  Nibda biex ngħid li l-awditjar tal-kunsilli lokali jagħmel parti sostanzjali mix-xogħol tagħna. Fil-fatt kważi nofs il-paġni tar-Rapport Annwali tal-Uffiċċju tagħna huma ddedikati għall-awditjar tal-kunsilli lokali.  Biex tawditja 68 kunsill lokali flimkien mal-assoċjazzjoni – aħna nawditjaw ukoll l-assoċjazzjoni – tiltaqa’ ma’ ħafna issues, però hemm ħaġa waħda li lilna tinkwetana ħafna.  L-iskop ewlieni tagħna mhuwiex li nsibu shortcomings per se   imma li l-affarijiet jitranġaw, dak huwa l-iskop primarju.  Jekk aħna qed nelenkaw ċerti affarijiet u dawn jibqgħu kif ikunu, inħossu li mhux qed ikunu effettivi għalkemm aħna m’aħniex responsabbli mill-implimentazzjoni.  Hemm fatt li qed jinkwetana ħafna.  Aħna nagħmlu l-audit, insibu x-shortcomings u nibagħtuhom lis-sindku u lill-executive secretary b’management comments.  Dawn iwieġbu fejn jew jiġġustifikaw għax saru ċerti affarijiet jew jgħidulna li jaċċettaw dawk l-affarijiet li nkitbu u se jippruvaw jibdluhom.  Imma numru konsiderevoli ta’ kunsilli – bl-amment ngħid li huwma bejn 12 u 15 – lanqas biss iwieġbu dik il-management letter u dan ma jindikax li hemm xi disponibilità min-naħa tagħhom li ċerti affarijiet jitranġaw għax jekk jien bgħattlek ittra u inti lanqas biss indenjajt ruħek tweġibha .....

THE CHAIRMAN:  Ir-responsabbiltà hija wkoll tal-executive secretary għax l-executive secretary huwa public servant li jrid jara dawn l-affarijiet.  Fil-fatt anke l-mod kif jintgħażel u mil-liema pool tbiddel proprju biex ma jkunx dipendenti fuq il-whims ta’ sindku, jiġifieri jinbidel is-sindku u f’daqqa waħda ...  Mhux l-ispjun imma jrid ikun dak li jħares il-liġi u jara li tiġi osservata fil-kunsill lokali, mhux għan-nom tal-gvern ċentrali, għan-nom tal-poplu.  Meta ngħaddu r-regolamenti finanzjarji mill-Parlament  inkunu qed nagħmlu dan biex nipproteġu l-erarju pubbliku.  

L-Onor. Philip Mifsud.

ONOR. PHILIP MIFSUD:  Jien nixtieq kjarifika żgħira.  Jien għamilt disa’ snin kunsill lokali sal-2008 u kien ikun hemm l-awditur privat tal-kunsill lokali.  Jien qed nifhem li dik il-prassi spiċċat u qed tassumu responsabbiltà intom?

IS-SUR CHARLES DEGUARA:  Le, ikun hemm l-awditur privat, imma mbagħad aħna nassumu r-responsabbiltà.  Il-kuntatt aħna nagħmluh mad-dipartiment u d-dipartiment lilna jwieġbu.

THE CHAIRMAN:  Jiġifieri intom ma titilqux il-kontroll.  Jiġifieri għalkemm intom veru tistgħu tikkuntrattjaw għax ma tistgħux tlaħħqu ma’ 68 kunsill, ir-responsabbiltà finali dwar kif jintnefqu flus pubbliċi mill-kunsill lokali hija tal-Awditur Ġenerali.

ONOR. PHILIP MIFSUD:  Imma l-awdituri ta’ kunsill partikolari jkun qed jagħżlu hu through a tender jew tagħmlu sub-contracting tiegħu intom lil kumpanija privata?

IS-SUR CHARLES DEGUARA:  Meta skada l-kuntratt ta’ qabel li kien sar ħames snin ilu – u waħda mir-raġunijiet għalfejn ir-rati għolew hija għax kif tista’ timmaġina f’ħames snin ir-rati tal-awdituri ċċaqilqu mhux ħażin –  rajna li għandna nibdew naħdmu b’mod differenti.  Qabel il-predeċessuri tagħna kienu jaħdmu bis-sistema li joħorġu tender għal 68 kunsill kollha b’awdituri differenti u ma konniex insibu rkaptu għax ġeneralment ikunu awdituri żgħar u  konna nbatu.  Din is-sena, minħabba li kif tafu l-kunsilli lokali nqassmu f’ħames reġjuni, erba’ Malta u wieħed Għawdex, ħriġna tender għal kull reġjun biex l-awditur li jingħażel ikun responsabbli għar-reġjun sħiħ.  U hekk għandna ċerta saħħa aħna meta qed ninnegozjaw magħhom mhux qishom qed jagħmlulna xi pjaċir u  jkollna min anke jieqaf fin-nofs imbagħad rridu nsibu awditur ieħor eċċ.  

ONOR. PHILIP MIFSUD: Imma l-kunsill xorta jkollu d-dritt li jqabbad l-accountant tiegħu?

IS-SUR CHARLES DEGUARA:  Mhux dritt imma dover għax huma jridu jagħmlu l-accounts.  Il-prattika hi li l-kunsill iqabbad l-accountant tiegħu biex jippreżenta l-accounts.  Hemmhekk ukoll għandna concern, fil-fatt diġà qbadniha mad-dipartiment għax ħafna drabi nħossu li l-accountants mhumiex qed jagħtu prodott tajjeb.  Hawnhekk preżenti hawn żewġ accountants professjonali u bl-ebda mod ma rrid nonqoshom, però hawn ċerti accountants, bħal f’kull professjoni oħra, li  ma jaħdmux kif suppost u hawn it-tendenza li għax xi ħaġa tkun governattiva ma tagħmilhiex tajjeb għax xorta se jitħallas.  Issa aħna lill-kunsilli qegħdin ngħidulhom biex joqogħdu attenti li jekk l-accountants ma jagħtuhomx xogħol tajjeb, ma jħallsuhomx jew iqabbdu lil xi ħaddieħor.  U nistgħu ngħidu li qed naraw ċertu improvement to be fair.  Once li dawk l-accounts jintbagħtu għand l-awdituri tagħna, dawk jawditjawhom u jiġu għandna bil-findings tagħhom.  Aħna mbagħad nikkorrispondu ma’ kull kunsill lokali u ngħidulhom bil-findings tal-awdituri u anke bil-findings tagħna.  Kif kont se ngħid imma l-Viċi Prim Ministru antiċipani, matul din is-sena kien hemm żewġ żviluppi li aħna ħarisna lejhom b’mod pożittiv, waħda minnhom tal-executive secretaries, li nisperaw li din is-sistema tibda taħdem għax din tiddependi ħafna l-personalità tal-executive secretary partikolari.  Però żgur li l-iskop huwa aħjar għax ovvjament jekk inkun qabbadtek jien, meta tiġi biex tikkritikani se ssibha diffiċli.  

THE CHAIRMAN:  He who pays the piper plays the tune.

IS-SUR CHARLES DEGUARA:  It-tieni pass pożittiv – u l-Awditur Ġenerali kkummenta dwaru wkoll fir-rapport ta’ din is-sena – kien dak li titnaqqas l-allokazzjoni finanzjara għax fl-aħħar mill-aħħar, id-dipartiment dan l-enforcement biss għandu biex jista’ jirranġna l-affarijiet.  U din is-sena fl-opinjoni tiegħi ħadu deċiżjoni kuraġġjuża u naqqsu l-allokazzjoni ta’ bosta kunsilli lokali u diġà qed naraw ċertu improvement għax at the end of the day meta tnaqqas allokazzjoni kulħadd iħossha.  Jiġifieri aħna nqisu li dawn iż-żewġ żviluppi pożittivi se jgħinu biex ikun hemm iżjed accountability f’dan is-settur.  Kif għedt, l-iskop tagħna hu li jitranġaw l-affarijiet u qisu bejn tlieta u erba’ darbiet f’sena nsejħu konferenza ċkejkna fl-uffiċċju tagħna fejn jiġu l-awdituri privati, ikun hemm aħna u jġibu d-direttur tad-dipartiment flimkien man-nies tiegħu.  F’dawn il-laqgħat jiġu murija l-concerns ta’ dawn l-accountants – sfortunatament ċerti issues ilna nirrapportawhom sena wara sena u qisu ma jsir xejn – u issa fl-aħħar id-dipartiment qed jifhem dawn il-concers għax dawn l-ilmenti qed imorru direttament għandu.  Aħna sibna li dawn il-meetings qed ikunu produttivi u effettivi ħafna, l-ewwelnett għax l-awdituri qegħdin jaraw li x-xogħol tagħhom mhux qisu qed jaqa’ fuq widnejn torox għax hemm xi ħadd li qed jieħu azzjoni, mill-banda l-oħra d-dipartiment ikollu first hand information mingħand dawn l-awdituri għax ħafna drabi l-informazzjoni ma tasalx kif għandha tasal jekk id-dipartiment jiddijlja mal-kunsilli biss għax ċerti affarijiet ma jingħaddux.  

THE CHAIRMAN:  L-Onor. Philip Mifsud.

ONOR. PHILIP MIFSUD:  Inti għedt li approssimattivament nofs il-kunsilli lokali lanqas jindenjaw ruħhom iwieġbu l-management letter.

IS-SUR CHARLES DEGUARA:  15-il kunsill mhux nofshom.

ONOR. PHILIP MIFSUD:  15%?

IS-SUR CHARLES DEGUARA:  Le, 15, imma xorta huwa numru kbir.  Għalija anke wieħed huwa numru kbir li lanqas tagħti kas ir-recommendations!
ONOR. PHILIP MIFSUD:  Jien għandi l-impressjoni li t-tibdil fil-liġi li kien hemm dan l-aħħar ippermetta biex ikun hemm liability aħjar, jiġifieri apparti s-segretarju esekuttiv kif semma ċ-chairman, hemm mekkaniżmu differenti.  Biss fil-passat meta anke kien hemm każi fejn sindku u segretarju esekuttiv jew either or instabu ħatja ta’ mismanagement tal-fondi, ma kienx hemm il-mekkaniżmu kif dawn ikunu liable.  It-tibdil riċenti fil-liġi jippermetti għal dan, jiġifieri jekk inti tiġbed l-attenzjoni u tgħidlu “din”, “din”, “din” u “din” jistgħu jkunu aħjar u dan lanqas iwieġbek, allura juri li żgur m’hemmx intenzjoni li jtejjeb.

IS-SUR CHARLES DEGUARA:  Nista’ ngħid li filwaqt li s-soltu nkunu daqsxejn kawti u prudenti żżejjed u  ngħidu li kien hemm “tant” kunsilli li ma rrispondewx, din is-sena ddeċidejna li dawk il-kunsilli li lanqas biss indenjaw ruħhom iweġbuna se nsemmuhom għax aħna nħossu li forsi b’name and shame inġibu xi tip ta’ reazzjoni min-naħa tagħhom, il-bqija nibqgħu l-istess more of the same.  

THE CHAIRMAN:  Is-Sur Mifsud.

IS-SUR ANTHONY C. MIFSUD:  Mr Chairman, bil-permess tiegħek forsi nistiednu l-accountant tagħna biex jispjega l-queries li qajjem l-Onor. Mifsud.

THE CHAIRMAN:  M’hemmx oġġezzjoni.  

IS-SUR IAN RIZZO (Accountant fl-Uffiċċju tal-Awditur Ġenerali):  Tista’ jekk jogħġbok tirrepeti d-domanda?  

ONOR. PHILIP MIFSUD:  Id-domanda tiegħi hija kif filwaqt li fl-estimi għal din is-sena, li prattikament qed tispiċċa, juru li minkejja li hemm allokati €2.4 miljun, l-Uffiċċju tal-Awditur Ġenerali se jkun qed jieħu €2.2 mijun, imbagħad qed jaħseb li se jkun hemm €256,000 deficit.  Allura għalfejn ma jkunx qed jagħmel użu mill-fondi kollha ħalli prattikament ma jkunx qed juri deficit?  Jekk tippermettili ngħid, din hija l-istess sitwazzjoni li kien hemm fl-2009 li ma kienux ġew assorbiti l-fondi kollha, imma mbagħad kien hemm deficit.

IS-SUR IAN RIZZO:  L-ewwel ħaġa dawk huma accumulated deficits, jiġifieri ġejjin mill-passat, però ir-raġuni bażika hija minħabba li hemm provision for pensions għaliex l-accounting standards iridu  jipprovdu għall-pensjonijiet ta’ dawk l-10 impjegati sakemm jibqgħu jieħdu l-pensjoni mill-gvern.   Dik kulma hija biss a book keeping entry, jiġifieri mhijiex qed teffettwa l-cash flow tal-uffiċċju, qiegħda hemm biex tgħid li l-uffiċċju huwa kommess li joħroġ din is-somma tul dawk is-snin kollha.  Jiena ma nħossx li għandi niġbed il-flus biex noqgħod nikkejterja għal din ....  Kien hemm min issuġġerixxili dan, imma għan-naħa tal-gvern ma nħossx li għandi noqgħod niġbed biex nagħmel tajjeb għal din il-provision meta hija biss a book keeping entry.  Il-cash flow mhijiex se teffettwaha u jiena stajt ġbidt €2.4 miljun u  kont anke noqtol dik id-deficit, imma mbagħad kont nispiċċa b’ħafna cash flow, kont nispiċċa  b’ħafna cash fil-bank u għedt aħjar niġbed kemm għandi suppost niġbed, l-aqwa li nkun naf li qed inkopri l-operating expenses kollha.

IS-SUR ANTHONY C. MIFSUD:  Din suppost jagħmluha diversi entitajiet oħra li m’għadhomx dipartimenti tal-gvern u li għandhom nies magħhom li kienu mal-gvern qabel l-1979.  Suppost huma jagħtu lill-Finanzi ammonti kull sena biex ikopruhom.  Aħna bqajna, għax inħossu li huwa dover tagħna, li l-uniku organisation  li qegħdin nagħtu l-flus lura lill-Finanzi biex inħallsu għall-pensjonijiet tal-impjegati tagħna li rtiraw.  Entitajiet oħra din ma jagħmluhiex imma aħna naħsbu li rridu nagħtu eżempju u allura  bqajna nagħmluha.  

THE CHAIRMAN:  Grazzi ħafna. Jekk m’hawnx iktar kummenti se ngħaddi għall-vot fuq it-tieni item fuq l-aġenda.  

Il-mistoqsija hija li r-Rapport Annwali u Stqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru, 2010 jkunu approvati.  Dawk favur?  (Onor. Membri:  Aye)  Dawk kontra?  Agreed.

Ir-Rapport Annwali u Stqarrijiet Finanzjarji tal-Uffiċċju Nazzjonali tal-Verifika għas-sena li tagħlaq fil-31 ta’ Diċembru 2010 ġew approvati unanimament.
THE CHAIRMAN:  Il-mistoqsija hi l-Estimi tal-Uffiċċju Nazzjonali tal-Verifika għas-sena 2012 jkunu approvati.  Dawk favur?  (Onor. Membri:  Aye)   Dawk kontra?  Agreed.

L-Estimi tal-Uffiċċju Nazzjonali tal-Verifika għas-sena 2012 ġew approvati unanimament.
THE CHAIRMAN:  Grazzi ħafna.  Issa nirrapporta lura fil-Parlament u nressaq il-mozzjoni biex jiġu approvati l-estimi għas-sena 2012.  

Fis-1:31p.m. il-Kumitat aġġorna.

PAGE  
13

